
Limiar

			Antes de poñerme a escribir a biografía de Florencio Delgado Gurriarán vinme na obriga de, por suposto, estudar a súa obra, pois partía do máis absoluto descoñecemento sobre a súa figura e traballo literario. Para iso fun lendo os libros que o autor publicou ao longo da súa vida, desde Bebedeira, de 1934, a O soño do Guieiro, de 1986, só un ano antes do seu falecemento.

			Así, axiña me decatei de que, máis alá da unidade temática e de estilo que sen dúbida a obra de Delgado Gurriarán presenta malia a súa longa traxectoria, había tamén unha ampla variedade de formas en que esa se concretaba e se desenvolvía. E cada unha desas maneiras de facer poesía, acorde coas súas diferentes etapas vitais, presentaba as súas propias referencias, técnicas e recursos.

			Como xa fixera nas anteriores ocasións en que Edicións Xerais de Galicia me encomendou a elaboración das biografías de autores homenaxeados no Día das Letras Galegas, quixen facer unha achega alén do convencional: con Antonio Fraguas foi a creación dun suposto diario persoal, e con Ricardo Carvalho Calero, a incorporación dunha serie de pequenas pezas teatrais para seren representadas na aula.

			E, como mostra da miña admiración e respecto por don Florencio, pareceume unha boa idea tratar de recrear o seu labor lírico. Por ese motivo, ao final de cada un dos capítulos deste libro aparecen textos da miña creación nos que trato de imitar o seu xeito de facer poesía.

			Espero que vos agrade o divertimento!

			Héctor Cajaraville
Carballo, novembro de 2021

		

	
		
			
Importancia da figura de Florencio Delgado Gurriarán

			Florencio Delgado Gurriarán (Córgomo, Ourense, 1903-Fair Oaks, California, 1987) é o autor homenaxeado nas Letras Galegas 2022. Pero, máis alá da súa obra literaria (centrada toda ela no xénero poético), a súa relevancia nas nosas letras débese a moitas outras razóns. Delgado Gurriarán foi tamén articulista en prensa, crítico literario, coordinador editorial, lexicógrafo, tradutor e corrector.

			É dicir, non se limitou unicamente a escribir os seus textos literarios, senón que se preocupou por colaborar para que outros autores publicasen as súas obras e por facilitar que os galegos e galegas puidesen ler na propia lingua pezas poéticas de referencia noutras literaturas (principalmente a francesa, pero tamén a inglesa).

			Pola súa data de nacemento, Delgado Gurriarán pode encadrarse na denominada Xeración de 1925, xunto con autores como Manuel Antonio, Luís Amado Carballo, Valentín Paz Andrade, Fermín Bouza-Brey, Rafael Dieste ou Eduardo Blanco Amor, todos eles protagonistas do Día das Letras Galegas en anos anteriores. Con eles comparte trazos comúns, en especial a renovación e modernización da literatura galega cara ás correntes europeas de vangarda, pero sen romper por completo coa tradición (temáticas e personaxes, recursos, aspectos formais...). 

			Dun xeito ou doutro, Gurriarán estivo en contacto con todos os colectivos, entidades e proxectos vinculados á cultura galega (e ao galeguismo) antes da guerra civil de 1936. Así, tivo relación cos membros do Grupo Nós (Otero Pedrayo, Vicente Risco, Castelao...), achegouse aos labores en prol da lingua das Irmandades da Fala, foi socio protector do Seminario de Estudos Galegos e ocupou cargos de responsabilidade no Partido Galeguista.

			É tamén, de xeito indiscutible, o poeta máis representativo de Valdeorras, a comarca ourensá onde naceu e onde pasou os seus primeiros anos de vida. Moitos dos seus textos líricos exaltan as calidades desta terra: a súa historia, tradicións e costumes, a natureza e as paisaxes de montaña (en especial do seu Córgomo natal), as xentes da zona e o seu particular xeito de falar o galego... E sobre todo, o viño de Valdeorras, ao que o autor dedicou numerosos poemas.

			Pero o gran legado de Delgado Gurriarán chegou desde o outro lado do océano. Como moitos outros intelectuais galeguistas, tras o golpe de Estado que deu lugar á guerra civil tivo que exiliarse. No seu caso, o lugar escollido foi México, onde desenvolveu un intenso labor para manter alí unha actividade política e cultural que en Galicia resultaba imposible (espazos de encontro da comunidade galega, edición de libros e revistas, defensa da lingua, oposición ao réxime ditatorial...).

			Asemade, foi un dos principais intermediarios entre os galegos de México e outras comunidades galegas espalladas polo mundo (especialmente a arxentina, a máis numerosa e activa), e tamén co denominado «exilio interior», é dicir, aqueles intelectuais galegos (Ramón Otero Pedrayo, Valentín Paz Andrade, Francisco Fernández del Riego...) que permaneceron en Galicia nunha situación de silenciamento e marxinalidade.

			Florencio Delgado Gurriarán participou na posta en marcha de varios proxectos dentro da comunidade galega en México, algúns dos cales tomaron forma de editorial ou de publicación periódica, como a revista Saudade ou os libros editados polo Partido Galeguista. Pero o seu maior legado foi a revista Vieiros (1959-1968), todo un fito dentro da cultura do noso país que aínda hoxe segue sorprendendo pola súa modernidade, a calidade formal e de contidos e a capacidade dos seus promotores para conseguir a participación de todos os persoeiros da cultura galega da época.

			Así, nun momento en que a cultura galega se desenvolveu con máis vigor fóra ca dentro das súas fronteiras, persoas como Delgado Gurriarán desempeñaron un papel fundamental para a súa supervivencia. Polo tanto, este recoñecemento das Letras Galegas 2022 non se limita só a un autor literario ou a unha figura do galeguismo, nin tampouco á comarca de Valdeorras, nin sequera ao exilio mexicano, senón a todos aqueles que, mentres trataban de empezar unha nova vida lonxe da súa terra, se dedicaron a (re)construír a identidade e a singularidade de Galicia como cultura, como pobo e como país.

		

	
		
			Aprendín a choutar entr’as cepas

			Aprendín a choutar entr’as cepas

			que recobren as terras cobrizas

			co seu manto de seda esmeralda

			en socalcos d’esgrevia fasquía. 

			Mineral lembranza

			de aromas e tintas:

			ouro claro no godello, 

			negra lousa no mencía.

			Moza fresca que arranca-los acios

			e escintilas na tona das uvas,

			aloumiña tamén o meu peito

			coas túas mans de lizgaira tenrura.

			Cantas o teu canto

			de cantiga muda,

			no teu leito da bocarribeira,

			do Barco e da Rúa.

			Atemperas as penas máis fondas,

			apouvigas a sede i-o frío:

			emporiso a túa moura dozura

			se compara co sangue de Cristo!

			O home i-o tempo

			crean o prodixio:

			así é como o ouro i-a lousa

			deveñen en viño.

		

	
		
			
Infancia e xuventude
(1903-1928)

			Un neno da aldea

			Florencio Manuel Delgado Gurriarán naceu en Córgomo, no concello de Vilamartín de Valdeorras, as últimas terras ourensás antes de entrar en Castela. Nesta comarca da Galicia máis oriental instaláronse hai dous mil anos os romanos á procura do ouro que abundaba no seu solo (de aí o nome de Ourense –Auriensis– para esta provincia) e tamén para cultivar o outro gran tesouro da zona: o viño, un dos elementos omnipresentes na obra poética do autor. 

			Na actualidade a explotación do ouro foi substituída polas canteiras de lousa, pero a viticultura segue sendo un dos sinais de identidade de Valdeorras (e un dos seus motores económicos). E máis o era en 1903, ano de nacemento de Delgado Gurriarán, cando a poboación dedicada á agricultura nesta zona era practicamente do cento por cento. Había poucas familias que non vivisen do traballo da terra, pero xustamente a do neno Florencio era unha desas excepcións.

			[image: ]

			Familia Delgado Gurriarán en 1919. Florencio é o primeiro da dereita na fila de arriba.

			Os seus pais, Florencio Delgado Prada e Consuelo Gurriarán Díaz, pertencían ambos a familias da burguesía valdeorresa, compostas por propietarios de terreos, comerciantes, empresarios do sector da banca e mesmo algúns políticos e altos representantes da Igrexa. Deste xeito, o rapaz, o último de cinco irmáns, tivo unha infancia chea de comodidades e privilexios en comparación coa maioría das nenas e nenos da súa época. Entre eles, con certeza o principal, o acceso a unha formación á que só os fillos das casas máis podentes podían acceder.

			De feito, o pequeno Florencio asistiu á escola da aldea, recibiu clases particulares na casa por parte de profesores das diferentes materias e o seu pai (enxeñeiro agrónomo) tamén participou activamente na súa formación. Pese ao seu talante conservador, non quixo condicionar a autonomía dos fillos para que fosen eles quen escollesen o seu camiño na vida. Florencio Delgado Gurriarán lémbrao deste xeito:

			Nunca nos impuxo ningunha idea política. El tiña interese en que nos educásemos, en que nos cultivásemos, en que tivésemos a nosa carreira... Pero en cuestión de ideas nunca vin que intentase impoñernos nada. Era fundamentalmente liberal. Liberal no bo sentido da palabra, o da liberdade e o dereito a elixir.

			A maiores, desde pequeno tivo á súa disposición unha ampla biblioteca, na que ademais de libros tamén se podían atopar as principais publicacións periódicas da época. E, ao contrario do que lles sucedía á maioría dos nenos da súa posición social, que consideraban o castelán como unha lingua que outorgaba maior categoría e un status máis elevado, Florencio criouse nunha casa onde a lingua materna foi sempre o galego.

			En 1909, debido ao traballo do seu pai (funcionario do Ministerio de Fomento), a familia ao completo abandona Córgomo para se trasladar á cidade de Ourense. Na capital ourensá vive dos seis aos dez anos, un período do que apenas se conservan datos, máis alá de que nese tempo se incorpora ao ensino regrado de primaria e de que alí celebrou a súa primeira comuñón (a familia era, como lles correspondía ás liñaxes de avoengo, de fonda tradición relixiosa).

